
En nem lange Arbeitslevve es nit jede Dach jlich. Et jitt Däch, do bes de einfach jot dropp un alles 
flupp. Dann kumme die, wo de övverhaup kein Loss häss. 

Am Nächste es da Ahl (Chef)  jet beklopp un do künns in zum Düvvel jage ov op dr Mond scheße.  
Manchmol, miestens mondachs, häss de ne decke Kopp, weil et jet späd gewode es. 

Ävver em Jroßdeil mät et Dir vill Freud mit dä Kullejinne un Kulleje zosamme ze arbeide. 

Dä schönste Dach em Johr för dat janze Schmölzje wor, wann et met „Alle Mann“ op 
Betriebsausfloch jingk.  

Ich erinnere mich noch jenau, wann mer,wie jedes Johr, met drei volle Omlibusse „Am ahle Ofer“ 
starte däte. Die Winnije, die nit metfuhre (Stallwach), passten op de Möbele op un däten düchdich 
winke. 

De Hinfahrt wor nie en „ Fahrt en et Blaue“. Wann et widder heim jingk manchmol doch. Die Reis 
wor nie besonders wigg. Königswinter, Unkel ov höchstens e Winzerörtche an dr Mosel. Mer well jo 
nit su lang em Bus setze. 

Anjekumme, Sonn schingk, en klein Schwitt jingk spazeere. Dä Ress tierektemang en de Weetschaff 
ov Winzerkeller. Jetränkekaat stodeert un jet zom Süffele bestallt. 

Kot dropp däten die Weetslück dann och schon et Meddachesse serveere. Nix Neues, traditiionell  
Äapel, Äaze un Murre, Rolljemös jenannt, un e Schnitzelche su jroß wie ne paneerte Bierdeckel. 
Wann se dann all satt wore, jov et ne Schabau för der Mage. 

Donoh nohm die Tour langsam Fahrt op. Mer soß en klein Jrüppche zosamme. Et wod geschwaad, 
jelach un Wetze verzallt. Andere däten Kaate, Hätzblättche, Skat ov Sibbeschröhm. Die Stimmung 
wod vun Jlas zo Jlas immer besser. 

Manch einer dät sich sojar traue dem Chef ens für e paar Pennig Bescheid ze sage. 

Et bess wor, wann dä Weet jet Musik bestallt hat. Ne Quetschebüggelspeller dät uns met 
rheinischem Liedgut verwenne. Zo esch noch verhalde, dann ävver immer usjeloßener wod jedanz. 
Schwade un danze mät Doosch, wod och nit verjesse. 

Bevör de Sonn schon janz langsam ungerjingk un die Atmosphähr om Siedepunk wor, wod 
vörsechtich zor Heimfahrt jeblose. „Watt jetz ald, vell zo fröh, loss mer noch jet blieve“. Et dät dann 
och fass noch e Stündche doore, bes se All noch ens om Hüsje wore un em Bus soße. 

Bess jelaunt un manch einer de Röggelche wärm,fuhre mer met „Heidewitzka Herr Kapitän“ no 
Kölle. 

Do et jo düster wor, kunnt mer nit erkenne wer am schlofe oder vielleich och am bütze wor? 

Doheim anjekumme, wor sich de Sippschaff,  Wiever un Kääls einich, mer hann hück widder met 
Afstand dr schönste Dach em Arbeitsjohr erlääv. 

Komisch wor nor dat Rundschrieve vum Chef am nächste Dach. Hä dät sich för nächs Johr verbedde, 
om Lokus, so zo sage vun Brell zo Brell, op Beförderunge anjesproche zo wede. 

 


